
Чигарка би муртса югдӧдӧ Ӧстаплысь чужӧмсӧ. Би ыпнитлігас кыз син лап увтіыс скӧр синъясыс дзирдыштлӧны.
Гӧтырыс пач вом дорын клёнӧдчӧ коколюкаӧн, кринчаясӧн, оз лысьт верӧсыс вылӧ видзӧдлыны, кысь нин эськӧ шыасьны да. Сідз нин Ӧстапыс рытывбыд кыв эз сетлы. Шыасян кӧ ӧні — нӧшта скӧрмас.
Чигарка биыс Ӧстаплӧн пемыд керкаад тӧвся кодзулӧн ворсӧдчӧ. Быд кыскыштігон ыпнитлӧ, кыз кабалаӧн табаксӧ ёкмыльтӧма, тыдалӧ. А чигаркасӧ Ӧстап кыскыштӧ унаысь, помысь помся.
Збыльысь кӧ шуны, Марья зэв бура гӧгӧрвоӧ, мыйла дузъялӧ–скӧралӧ Ӧстап, лун–лун бӧръя кадас кывсӧ омӧля лэдзлӧ. Кыдз нӧ сідз? Нэм олім, овмӧс чӧжим–чукӧртім, нимкодяджык эськӧ кувны позис, ӧтка пиыд кӧ бурджык овмӧсӧн колис. Оні мый? Митрук ачыс овмӧссӧ разӧдны пондіс, батьлы паныд сувтіс.
Посводзын кодкӧ кутіc шарӧдчыны. Тӧдтӧмпырысьг кылӧ, малалӧ ӧдзӧс, корсьӧ ӧдзӧс вуг. Весиг Ӧстап ныр улын биыс дзезмунлі.
"Йӧз тай, буракӧ, оз тай аддзы ӧдзӧссӧ",— мӧвпыштіс Марья.
...Ӧстап юрын бергӧдчӧ ӧтитор. Ӧнтай Марья лэччис мӧс лысьтыны да мыйкӧ сэсся бӧрсӧ дыр эз кут воны. Быть лоис видзӧдлыны петавны.
Карта пос вылын йӧв тыра пӧдӧнча, а Марья сулалӧ Мамуш водзын да бӧрдӧ. Шай–паймуніс Ӧстап, сьӧлӧмӧдзыс тайӧ серпасыс йиджис. Пыдзыртчӧмӧн морӧстіыс муткыльтіс кутшӧмкӧ комӧк.
— Мый сэні лимзалан?— юаліс Марьялысь.
Бӧрдӧм сорӧн гӧтырыс кутіс норасьны:
— Прӧш–щайт–ча... Код сэні Мамуш вӧсна кутас тӧждысьны?.. Тшыглы кулӧ...
Бӧрӧн кайис карта поссӧ Ӧстап, дзузган би дорӧ тюни дӧмны пуксис да, табак тшын пӧльыштігъясӧн кындзи, юрсӧ эз на лэптыв. Став кисӧ емнас сутшйӧдліс...
Кодкӧ пырис керкаӧ, тувйӧ ӧшӧдіс паськӧм. Ӧстап пӧрччысьӧм шы сертиыс нин тӧдіс. Букыша син лапъяс увтіыс видзӧдіс Митрей вылӧ.
— Кутан сёйны?— пачводз дорсянь шыасис Марья.
— Ичӧтика... Но, батьӧ, аски рыныштӧ косялам. Тэныд Микит Мишлысь сетісны.
Пув ваӧн койыштісны Ӧстаплы чужӧмас. Кыз ускыс кутіс легны вылыс пар дрожжитӧмысла.
— Аттьӧ...— сэсся курччавтӧг нянь ньылыштӧм бӧрын моз виньдіс выль кывъяснас. Дыр мысти нин лёкысь горӧдіс:— Косявлӧй!.. Кисьтнытӧ ӧд лёка кокни.
— Абу ӧмӧй тэныд ӧткодь? Ми тай выльӧс сетам!
— Дзик ӧткодь!— зэв аслыссяма артмис батьлӧн кывйыс.— Ме ветымын арӧсӧдз песси, лӧсьӧді, а тэ шуан — ӧткодь... Мӧстӧ нуан да, гашкӧ, ӧткодь жӧ?
Сьӧкыда лэдзчысис пызан вылӧ, дӧман тюнисӧ шыбитіс, синъяссӧ паськӧдіс. Батьыслӧн пӧрысь синъясыс быттьӧкӧ унатор йылысь юалӧны Митрейлысь. Керкаын друг пуксьӧм чӧвлунсӧ вель дыр некод эз торк.
— Абу ӧткодь, пиукӧй. Ме ӧд со кымын во рынышсӧ да гумласӧ лелькуйті. Кымын во сэні ассьым вартӧм нянь сёйи. Сійӧ менам!
— Мый нӧ тэнад "менамыс" ещӧ эм? Мый наысь тэ бурсӧ босьтін? Пань тыр ватӧ мый сідз жалитан?
— Видзӧдлам, пиӧ, мый тіян артмас!

Войбыд эз узьсьы Ӧстаплӧн. Чеччылас, куритчыштас, бара водас... Став олӧмсӧ выль пӧв оліс.
Казьтывліс, кыдзи бать дінсьыс нинӧм абунас торйӧдчис. Нэм чӧжыс чукӧртіс, лӧсьӧдіс: бур олысьӧ кӧсйис петны. Мудз да пӧрысьлун кындзи сӧмын нинӧмтор жӧ эз шед–а. Надейтчис Митрей вылӧ. Зэв авъя детина быдмис. Армияӧ ветліс. Ӧні мый? Батьыслысь нэмӧвӧйся уджсӧ кутіс пазӧдны, кисьтны. Эз ӧмӧй сылы вылӧ тшӧтш вӧлі ставсӧ лӧсьӧдӧма! Мӧс кӧсйӧ нуны. Бара ӧти мӧскӧн лоӧ кольччыны! Мый керан? Дӧза нин бур олӧм пуксис да эз куж овмӧдчыныд. Асшӧр крестьянинӧ эськӧ воис. Мый сылы колхозсьыс ковмӧма? Код нӧ тӧдас, мый артмас колхозсьыд. Мыйла йӧз вӧснаыс сійӧ сідз тӧждысьӧ?
Пӧсь быдсӧн чепӧсйис, колхозыд дум вылас воис да. Выльысь чеччис вольпась вылысь, пуксис ӧшинь дорӧ.
Муртса тӧдчӧ лӧз. Карта сайясын, кылӧ, вартны нин заводитісны бур йӧзыс. Уна вартан шы кылӧ. Ӧстаплысь юрсӧ сы мында мӧвп жӧ поткӧдӧ.
"Колхозӧ пырны? Ассьым нэмӧвӧйся уджӧн перйӧмӧс йӧзлы юклыны? Важсӧ кӧ кисьтан, да выльыс оз артмы? Кисьтныд ӧд лӧсьыд, чукӧртныс сьӧкыд–а. Таво на со колхозникъясыдлӧн уджыс йӧз бӧрын кыссис. Ӧні ставӧн ӧткодя уджавны, надейтчӧны кодкӧ вылӧ. Ӧні куимӧн ог лӧсялӧй, кыдз нӧ сэні куимсёӧннас?"
Синмыс уси амбар вылӧ. Пытшкӧс томан кӧртыс паськӧдчӧмӧн ӧдзӧс шӧрас дӧввидзӧ, видзӧ Ӧстаплысь эмбурсӧ. Пытшкӧссӧ артыштіс — бара сьӧлӧмыс гудыртчис. Кодкӧ быттьӧ пытштіыс ныж пуртӧн нуӧдіс.
— Оз! Нинӧм оз ло!— гораа шуис, весиг повзис, моз эськӧ гӧтырыс ли, пиыс ли кывлыны.— Яла вылын, а асьным олам гыбалігмоз!
Вылісянь шнёпкысис вольпась вылӧ. Эз помав мӧвпъяссӧ — унмовсис.
* * *
...Гырыся восьлалӧ Ӧстап шыльыд яг кузя. Некӧн весиг кос ув тор. Гӧгӧр ӧтгырся пожӧм тшетшвидзӧ. Лымйӧн вольсалӧма ягсӧ кос яла. Кок улас, кылӧ, чегъясьӧ, дрӧбитчӧ.
"Дас во сайын тась яла чукӧртлі. Зэв уна вотӧс сэк эсійӧ дорышас вӧлі. Таво со нинӧм абу",— мӧвпалӧ ачыс.
Быд мунігӧн Ӧстап видлывліс ассьыс яла чукӧрсӧ. Казьтывлӧ сэкся тшыгъялӧм, лёк синмысь дзебӧм тыла вылӧ ветлывлӧм, ӧні на со матыстчис.
Ылісянь аддзис тӧдсаинтӧ. Сӧмын яла чукӧрыд вывті ичӧт лоӧма.
— Ош, кӧнкӧ, шавкйис.
Матыстчис матӧджык. Арся шырбиӧн пӧртмасьӧ яла чукӧр. Сомын шырбиыд татшӧматӧ пемыд войын тыдалӧ, а ӧні гожся лун.
Кинас видліс: ставыс эзысь сьӧм, шайта.
— Шудыд кӧні!— петіс Ӧстаплӧн.
Тіралан киӧн кыскис лазйысь пӧрт, заводитіс ӧктыны.
Ӧти... кык... куим...— клёнакылӧ пӧртйӧ эзысь сьӧм, Ӧстаплысь вежӧрсӧ гудыртӧ. Воши лыдыс — выльысь заводитіс лыддьыны.
Голя дортіыс дзизӧбтіс чушкан. Ӧвтыштіс кинас... Горӧдіс... Чорыда камгысис киыс пызан дорӧ, садьмис.
— Быдсяма вӧтыд овлас!— шензьыны кутіс.— Мӧс жыннян шытӧ он жӧ лыддьы эзысь сьӧм туйӧ. Мый и найӧс Марьяыс картаысь гидняӧ да гидняысь картаӧ ислӧдлӧ.
"Тайкӧ овмӧдча!"— аслас серамыс бӧрыннас петіс.
Уси дум вылас рыныш косялӧмыд. Тэрыба пасьтасис, кокас порог улысь тюни сюйис да лэччис гумла дорӧ.

Сикт горулын выль нитшӧн тӧбсьӧма колхозлӧн ӧтувъя скӧт карта. Кузь, джуджыд. Сё мӧс кутасны овны. Важиник, посньыдик рынышъяс дорад кажитчӧ карса керкаӧн. Нитш ёкмыльяс костті выль керъяс писькӧдчӧны. Бокынджык, сюръяяс йылын, ыджыд вевттьӧд гумлалӧн. Кылӧ машиналӧн жургӧм.
Енэж дон. Асъя дон енэж вылын лӧзӧдӧма шонді. Кынмӧ, тыдалӧ. Чарскакылӧ Ӧстап кок улын кын турун. Чорыда пужъялӧма, ставыс кельыдлӧз, сійӧн и шондіыс кажитчӧ тшӧтш лӧзӧн. Турунвиж рӧма му эжтасыс пужйысла дзоньнас лӧзӧдӧма да арся шырбион ворсӧдчӧ, дзик ӧнтая вӧтын моз.
Ӧдвакӧ кутшӧмкӧ мӧвпъяс Ӧстап юрын вӧліны. Горт дінсяньыс сатшкис синсӧ аслас сёрӧм пиньясӧ да нинӧм сэсся сыысь кындзи эз аддзы. Арся луныслысь мичлунсӧ ни, югъялысь шондісӧ ни, кӧть эськӧ войдӧр радейтлывліс нимкодясьны арся мича асывводзьяснас: арыд век ар, тыра жытникъяса, эмбура–олана. Ассьыс рынышсӧ аддзӧм бӧрын вӧлись кокньыдджыка. лолыштіс, вӧлись кутіс кывны вартысьяслысь чапкӧдчӧм шысӧ.
"Ставыс на местаын",— юр пырыс визнитіс мӧвп. Эз и казявлы, кыдзи содіс воськолыс.
Нитшӧн тӧбсьӧм карта дорын вӧрӧны нин. Коръясӧко клёнӧбтылӧ кер помӧ чер тышкӧн колскӧбтылӧм, керъясӧн вӧдитчӧм.
Ӧстап кытшовтіс рыныш гӧгӧрыс да сувтіс. Гырысь ид нянь кӧвдумъясӧн колялӧма кок туйыс пуж вылын... Бергӧдчис да надзӧникӧн бӧр мӧдӧдчис гортас. Рыныш сайті муніс, мед оз казявны сійӧс нитшӧн тӧбсьӧм карта дорын вӧрысь йӧз. Вӧлисти юрыс мыйяскӧ мӧдіс вермыны мӧвпавны, вӧлисти казяліс, мый кокас сюйсьӧма рудасьӧда гын кӧм, а мӧдыс — аслас тӧрытъя дӧманыс, емыс на нырагез йылын чеччалӧ.
Вежис тюнисӧ, петкӧдіс сарайысь сийӧс–завод да муніс гидняӧ вӧвла. Гидня ӧдзӧс дорӧ воӧм бӧрын уси дум вылас: вӧлыс абу на, талун ковмас вӧв кутны ветлыны. Колӧ ар кежлас турунъяс вайыштны. Яндысигтыр кодыськӧ сийӧсъяссӧ бӧр пыртіс да, ас вылас шензиг, пырис керкаӧ. Мед кӧть эськӧ некод эз аддзыв да некод нинӧм эз гӧгӧрво, мый сыкӧд вӧчсьӧ.
Воськовтіс порог вомӧн, и пызан дорысь аддзис Ош Миронлысь сватсӧ — Кузьмаӧс.
— Аддзылі гумла дорсьыд кайӧмтӧ да пыри. Мый нӧ бовтӧ эн доддяв? Кутін нин?
— Сёйышта да вӧлись. Турунтор ковмас вайыштны. Тэ нӧ кор воин?
Ачыс порччысис да пуксис Кузьмалы воча.

Югыдсяньыс на кутісны чукӧртны собрание вылӧ. Эз радейт Ӧстап бӧръя каднас собраниеяс вылад ветлыны, да талун быть мун: рынышъяс йылысь пӧ кутас сэні сёрниыс мунны.
Сельсоветын табак тшын вылас ӧшйӧ чер. Тшын пӧвсттіыс ылын кытӧнкӧ кажитчӧ би. Эськӧ вель ыджыд лампа, да муртса югыдсӧ сетӧ. Тшыныс да йӧзлӧн мургӧмыс быд паз костті писькӧдчӧ ывлаӧ.
Пызан дорын мыйкӧ лыддьӧ Митрей. Колхозникъяслысь ним да вич казьтылӧм бӧрын лыддьӧдлӧ шайтъяс, пудъяс, додьяс, метръяс. Ӧстап гӧгӧрвоис — юклӧны урожай. Медбӧрысянь лэптіс юрсӧ, голясӧ нюжӧдіс, кутіс кывзыны. Окота вӧлі тӧдны — уна–ӧ Ош Миронлӧн сватыс, Кузьмаыс, гожӧм чӧжӧн нажӧвитӧма. Гожӧмбыд ӧд сійӧ прамӧя эз ветлыв му вылас. А талун со медся водзын пукалӧ.
Ланьтӧмаӧсь гӧгӧр, кывзӧны.
Кывзӧ тшӧтш и Ӧстап, арталӧ. Бӧрйӧдлӧ колхозникъясӧс, налысь уджалӧмнысӧ. Ставныс ӧд кывзысьясыс сідз вӧчӧны.
Малязі позйын моз ызӧбтыласны коръясӧкӧ, да собрание вылын юралысьыс ланьтӧдас.
Сёрнитны медся водз сувтіс Кузьма.
— Граждана!.. Удж—уджалӧмлы, а сёйӧм — сёйӧмлы. Колӧ семья серти: кыдзи, шуам, ме кута дас пуд няньнас восӧ вуджны? Колхозӧ кӧ пыртід — колӧ вердны.
Бара малязі позйын моз ызӧбтісны йӧз.
Ӧстап казьтыштіс Кузьмакӧд ӧнтая сёрнитӧм. Обидитӧны пӧ, колхозыд пӧ сӧмын гӧльяслы бур, ми вокыдлы пӧ некутшӧм ногӧн оз лӧcяв. Карӧ ветлӧма, выльторъяс кывлӧма... Сэсся надзӧникӧн сёрнисӧ вештіс Ӧстап вылӧ, сылӧн рыныш вылӧ. Ош Миронӧс дорйыны кутіс.
— Рынышъяссяньыд лёка матын и керкаясӧдзыд,— висьтавліс Кузьма.— Олӧмаджыкъястӧ тай ликвидируйтӧны нин. Регыд и ми вок коддьӧмас воасны. Тӧвбыд — вӧрын, гожомбыд — гӧльлы. Ош Миронтӧ аддзан мый вӧчисны: мельничасӧ и кузнечасӧ мырддисны.
Ӧні со Ӧстапӧс дорйӧ, сӧмын оз вермы Ӧстап гӧгӧрвоны: кодарӧ пыльӧ Кузьма. Збыль–ӧ дорйӧ сійӧс, али мыйкӧ мӧдтор юрас кутӧ?
Кыв босьтіс Митрей:
— Ёртъяс! Кыдзи комиссия юкліс урожай – тіян син водзын. Урожай юклӧма уджалӧм серти. Тадзи шулім воддза собрание вылын. Тані со Кузьма сёрнитіс. Сылӧн кывъясыс гӧгӧрвоанаӧсь. Лёка шочиника ачыс удж вылад волывліс. Коді омӧля да лёка уджаліс, сылы и этша воӧ. Кузьма гожомбыд Ош Мироныслы уджаліс став семьянас. Миянлы сӧмын мешайтіс, план миянлысь торкаліс. Ме кора Кузьмаӧс колхозысь вӧтлыны.
— Вӧтлыны и колӧ сійӧс!– кыліс бӧрвывсянь гӧлӧс.
— Мед Мироныслы казачитӧ важ мозыс!— содтіс мӧд...
Юр тыр выль мӧвпӧн петіс собрание вылысь Ӧстап.
Сьӧд вой. Повзьӧдчысь вуджӧръясӧн тӧдчӧны керкаяс. Битӧмӧсь. А сельсӧветын пыр на малязі позйын моз ызгӧ. Суӧдіс Ӧстапӧс Мирон, заводитіс висьтавны надзӧник:
— Вот, Ӧстап, ӧні мый вӧчӧны!.. Вот мый колхозыд, вӧлӧм, вайӧ. Асьныс тон озырмасны!
— Ланьт, Мирон Мироныч, моз лёк кузя ло!— скӧрысь шуис Ӧстап.— Некор ог эскы. Оз вермы Митрей батьсӧ вузавны. Батьлы кӧ лёк лоӧ — сэтчӧ сійӧ эз мун. Ачым мыжа, мед сы бӧрcя вӧтчи.
— Ме ӧд мый! Ми бать кузяыд тай тьӧзъяс вӧвлім. Шуа тай cӧмын: бурӧ оз вайӧдны. Час, ме татчӧ,— индіс Мирон чуньнас Кузьма керка вылӧ.— Кежала... Мыйяскӧ вайны тшӧктылі да...

Рудзӧг тупӧсь джынйӧн вӧр йывті мыччысьӧма шӧнді, ӧжигайтӧм гӧрд кирпич рӧма. Асыввывтіыс енэжыс ӧшйӧма алӧйгӧрд шӧвк эшкынӧн.
Кыза кутіс сикт горулысь петны тшын, сьӧд столбӧн сувтіс енэжӧдз. Сикт кузя горзігтырйи мӧдісны котӧртны йӧз.
— Пӧжар!— кыліс лёкысь горӧдӧм.
Ӧстап кыпӧдчис вольпась вывсьыс. Эз чеччы, а дышиника кыпӧдчис. Ёна дӧзмис, вой узьтӧм бӧрад мӧд войтӧ узьны эз мӧдны сетны да. Окота вӧлі горӧдны став йӧзыслы:
— Лэдзӧй узьны!
Ывлаӧ Ӧстап петіс, да йӧзыс мургигтыр бӧр нин волі кайӧны. Медся водзын Кузьма да Мирон.
— Ачыс эз вермы ӧзйыны,— кылӧ, шуис кодкӧ.
Кузьма да Мирон локтісны Ӧстап дінӧ, корисны пыралыштны.
— Мый нӧ вӧлі?— керкаӧ пырӧм бӧрын юаліс Ӧстап.
— Хе–хе! Налӧн ӧд регыд ставыс тшынйыв мунас!— нимкодясигтыр кутіс висьтавны Мирон.
— Став эмбурсӧ сиктысь таргайтасны,— содтіс Кузьма.
— Вот мый, Ӧстап Миронович,— водзӧ нуӧдіс Мирон.— Ми батьыдкӧд тьӧзкаяс вӧлім, другасим...
— Да тэ сійӧс ньылыштін,— эз вермы терпитны Ӧстап.
— Мыйла сідз пузьыны? Мый вӧлӧма — кольӧма. Оні тэнад олӧмыд абу дзик омӧль. Сӧмын колхозыд босьтас сійӧс тэнсьыд... Мый? Он эскы? Вот аддзылан аслад синмӧн...
— Колхозад ӧд менам аслам жӧ пиыс. Сэсся ме ӧтитор ог гӧгӧрво, Кузьма: тэ ачыд колхозын, а колхозас омӧльтор лоӧм вылӧ радлан.
— Коло, Ӧстап Миронович, кужны видзны ассьыд овмӧстӧ. Эг кӧ ме пыр — Мирон Мироновичкӧд моз жӧ эськӧ вӧчисны. А колхоз киссьӧмыс тэныд и меным бур ваяс. Талунъя пӧжарыс колӧ вӧлі, и со — лои...
— Меным колӧ?—синъяссӧ паськӧдк Ӧстап.
"Мый тайӧ?— ас думнас мӧдіс шензьыны.— Колхоз киссьӧмыс меным колӧ? Колхозӧ менсьым рынышӧс босьтісны, мӧс нуасны, пиӧс мырддис. А тайӧяс, вӧлӧм, сылы торкалӧны. Ме дор пӧ найӧяс, а Мирон нэм чӧжыс йӧзлысь вир пычкис. Ассьым батьӧс кыдзи уджӧдіс. Сідзкӧ, збыль, вӧлӧм, Митрейыд кулакъяс йывсьыд висьталӧ — налы колхозыд абу кивыв. А меным?"
— Тэныд!— чеччӧмӧн жӧ шуис Мирон.— Тэнсьыд и менсьым овмӧсъяснымӧс кисьтасны. Потӧм вӧр дорӧ колям. Но, ладнӧ, ме муні. Виччысьӧны, кӧнкӧ, менӧ гортын...
Мирон петіс.
Ас вылас шензьыны кутіс Ӧстап: мыйла ӧнӧдз сылы юрас эз волыны татшӧм мӧвпъясыс. Сэк эськӧ, колӧкӧ, эз ковмыв войяссӧ узьтӧг кольны, эз ковмыв лун и вой тойтны ас овмӧс вӧсна тӧждысьӧмла. Збыль ӧд! Миронкӧд ӧти туйӧд Ӧстап оз вермы мунны. Сійӧ ньӧтчыд оз вунӧд батьыслысь бӧръя кывъяссӧ. Кулігас батьыс кутіс Ӧстапӧс киӧдыс да пӧшти нин шытӧг шуис:
— Эн дивит, Ӧстап. Гӧля олі нэмӧс. Нэм гӧрбӧс Миронлы песі. Ме шуа: ов ас кежсьыд. Ас пӧсьӧн перйӧм няньыд тай, вӧлӧм, медся чӧскыд на...
Оз вунлыны Ӧстаплӧн тайӧ кывъясыс. Сы вӧсна нэм чӧжсӧ пессис. Сійӧн ӧд и дона рынышыд, мӧскыд, амбарыд, ставыс, кодӧс пӧсь кисьтӧмӧн лӧсьӧдӧма. Сы вӧсна и Ӧстап оз радейт Миронӧс да Кузьмаӧс. Кузьмаӧс — йӧз эмбур вылӧ горшасьӧмысь, Миронлы копрасьӧмысь, сылы понъялӧмысь. А Мирон йылысь нинӧм и сёрнитны — черань. Ӧстап пондіс гӧгӧрвоны: ӧтарӧ пӧсь кисьтӧмнад унатор лӧсьӧдны он жӧ вермы, бур олӧм оз жӧ лолы. "Дай ёна–ӧ ыджыдтор став сійӧ уна эмбурыс? Мый сійӧ вайӧ мортыслы, кутшӧм гаж?"— гашкӧ, медводдзаысь на аслас нэмын думыштіс Ӧстап.
Вежӧрыс Ӧстаплӧн мӧдіс гудыртчыны.
Кыкнанныс бура дыр чӧв олісны. Ӧстап гартіс киас картузсӧ, жӧдзис пызан дорын. Кузьма гӧгӧрвотӧма синнас сы бӧрся вӧтлысис, быттьӧ виччысис мыйкӧ сэтшӧмтор, коді эз вермы некор лоны.
— Ме, буракӧ, сэсся ог ло тіянкӧд,— дыр да сьӧкыда думайтӧм бӧрын, пыдісянь ышловзьӧмӧн, шуис Ӧстап, и сылӧн быттьӧ морӧс вывсьыс уси ыджыд из.
— Мый?— эз гӧгӧрво Кузьма.
— Ме мӧді...
— Кытчӧ?..
— Митрей дорӧ!
Кузьма вылӧ видзӧдлытӧг Ӧстап петіс.
* * *
Ужын бӧрын Митрей кутіс пасьтасьны.
— Митрей... сувтыштлы...— надзӧник корис Ӧстап. Митрей виччысьӧмӧн видзӧдіс батьыс вылӧ.
— Гиж шыӧдчӧмтӧ колхозад... ме пыра жӧ...
Митрейлӧн чужӧм вылын кыптіс нюм.
1931.

И ставыс тайӧ заводитчис колхозса собрание вылын...
Йӧз мышъяс сайын пукаліс Митипер гӧтыр, кывзіc, мый мукӧд сёрнитӧны. Нинӧм эз виччысь, и друг:
— Кыдъюрова Ӧпрӧсиння!— кыліс пызан дорсянь.
Эз шыась Ӧпрӧсь: чайтіс — ылаліны.
— Кыдъюрова Ӧпрӧсиння?— юаліс мӧдысь юралысь да синъяссӧ кутіс новлӧдлыны йӧз пытшті. А син бӧрсяыс и юрыс вӧтлысьӧ.
— Митипер гӧтыр!— горӧдіс водзысянь Кладюк.
"Менӧ?"— быдсӧн повзис Ӧпрӧсь. Кӧсйис йӧз мышъяс сайӧ сайӧдчыны, да индісны:
— Тонӧ тай, пач дорас...
— Кыдъюрова Ӧпрӧсиння! Тэ лоан скӧтничаӧн,— юралысьлӧн синъясыс вӧлисти воисны Ӧпрӧсь вылӧ, пырисны пытшкӧ, гудыртісны сьӧлӧмсӧ. Юралысьлӧн синъясыс меліӧсь, и чужӧмыс нюмъялӧ, а повзьӧдісны Ӧпрӧсьӧс. Нинӧм эз вермы шуны:
— Ме... ог...
— Нинӧм, отсалам. Производственнӧй совещание тэно индіс.
Тадзи Митипер гӧтыр колхозса собрание вылын бӧр пӧри Кыдъюрова Ӧпрӧсинняӧ.
Комын нёль во нин Ӧпрӧсь олӧ шонді улын. Дас сизим восӧ Ӧпрӧссинняӧн, а мӧд дас сизимсӧ Митипер гӧтырӧн. Кымыныськӧ эштыліс нин шуны:
— Шонъянӧй! Коркӧ шудыс меным волас оз–а?
Комын нёльысь воліс тӧв, комын нёль гожӧм муніс Ӧпрӧсь син водзын, а Ӧпрӧсьлы шуд эз вай. Кажитчӧ, воысь воӧ сылӧн шудыс ылысмис, некӧн весиг оз тыдав, дай эз тыдовтчыв. Ныв дырйи олігӧн верӧс сайӧ мунӧм надея сьӧлӧм сетліс, а верӧс сайӧ мунӧм бӧрын и тайӧ надея эз ло. Воши, быттьӧ ваӧ шыбитӧм из вӧйи.
Катласьлывліс Ӧпрӧсьяс сиктын гӧрд юра Митипер. Став олӧмыс сылӧн вӧлі катласьӧм. Быттьӧкӧ гез йылӧ шӧрӧдыс шыркӧдӧм потш. Лӧз дӧра гача, пыш дженьдӧс дӧрӧма (Варлам пилӧн лавкаас куль мешӧкъясыс сыысь мичаджыкӧсь), оліс ӧтнасӧн юр пӧла керкаын. Мунӧ улича кузя — челядь вӧтчӧны да нерӧны:
— Гӧрд Митипер!..
— Кыд юр — пызь юр, дзик йӧй юр...
— Юр пӧла керка!
Уськӧдчылас челядь вылӧ — сявмунӧны, вошӧны, некод оз сюр. Мунны водзӧ кутас — бара нин вӧтчӧны.
Кызь вит арӧсӧдз оліс Митипер да век важ кодьыс коли. Нинӧм содтыны ни бурмӧдны эз вермы. Выль видзьяс вӧчӧмӧн кӧсйис овмӧдчыны — эз артмы. Колӧ ӧд вӧвтӧ вердны, асьтӧ вердны–юктавны, пасьтӧдны–кӧмӧдны — кысь выль видзсӧ вӧчны уна кадыс да выныс. Кык гожӧм чӧж гурйысис да куим додь эжӧр шедны кутіс, а косаӧн шеныштчыны прамӧя некӧн. Сійӧн нӧ мӧс али ӧш видзан? Варлам пилы тӧвбыд вӧлӧн казакаліс да дас кык шайт чӧжис думсьыс. Чайтіс нин — сэтшӧм озыр мортӧн лоис, мый кӧть Варлам пикӧд орччӧн лавка сувтӧд. А дас кык шайтсьыд Варлам пи сетіс нёльӧс, мукӧдсӧ уджйӧзӧ бергӧдіс. Батьсяньыс на кыссьӧ волі. Места вылас гӧграліс, а тӧлк эз ло. Кызь вит арӧс тыртӧм бӧрын босьтіс да Ӧпрӧсьӧс вайис. Ӧпрӧсьлы быть мун — сизим чойыдлы колӧ кытчӧкӧ воштысьны. Да и керка сылӧн эм, кӧть и юр пӧла да, сэсся вӧв. Муніс дас сизим арӧсӧн Ӧпрӧсь верӧс сайӧ да воштіс ассьыс ним — лои Митипер гӧтырӧн.
Дзугсисны ныв кӧсаяс, пратясис юрси, вушйис чужӧм вылысь банйӧм пирӧг сер. Юр сыныштны некор — пратьясӧн да комӧкъясӧн юрсиясыс ӧшалӧны. И лоины сиктын кык сералантӧр: лоз дӧра гача (венеч ув гач), еджыд дӧра дӧрӧма (Ӧпрӧсь сьӧрсьыс вайис шабді сӧдз дӧрӧм), кучик кизя, гӧрд юра Митипер да пратьось юрсиа Митипер гӧтыр. Юр пӧла керкалы мӧд полыс эз кай, а картаын сартас кока вӧв дорӧ содіс ёкмыль кодь мӧс да Діныш Прокӧ кулак ыджда баля — Ӧпрӧсьлӧн став приданнӧйыс.
— Митипер гӧтырыс ёкмыльсӧ бара нин кыскӧ,— шмонитӧны карта водзьяссянь бабаяс Митипер гӧтыр (абу нин Ӧпрӧсиння) мӧс вылын.
Сідзи и колины вояс. Содӧм пыдди нинӧм абуыс чинны пондіс. Митиперӧс нуисны война вылӧ, да эз и волы. Вӧвсӧ Варлам пилы куим додь турунысь лои сетны, куим лун нӧшта уджавны кӧсйис дай. А локтан арнас Варлам пи Ӧпрӧсьлысь мӧссӧ нуис нелямын шайтысь.
Митипер эз ло, а Митипер гӧтыр нимыс Ӧпрӧсьлы колис ӧнӧдз на. Сійӧн и талун Кыдъюрова Ӧпрӧсиннянад став йӧз дырйи шуисны да нимкодь лои. Собрание вывсянь гортас мунӧм бӧрын тайӧ медъёна юрас бергаліс!..
"Ме — Кыдъюрова Ӧпрӧсиння, ме — Кыдъюрова Ӧпрӧсиння". Гажаджык кажитчис важ керкаыс, нимкодьджыка колис вой, небыд лоис аслас нэмӧвӧйя вольпасьыс.
Асывнас Ӧпрӧсьлы медвойдӧр мӧвп вылас уси колхозса юралысьлӧн тӧрытъя шуӧмыс:
— Кыдъюрова Ӧпрӧсиння...
Тӧрыт тайӧ кык кывйыс юрас сэтшӧма пырис, мый мӧд джын йывсьыс эз и мӧвпыштлы. Сӧмын талун дзоньнас юралысьлӧн шуӧмыс пеляс жбоньгыны кутіс:
— Кыдъюрова Ӧпрӧсиння, тэ лоан скӧтничаӧн.
И тайӧ дзоньнас кутіс кажитчыны ыджыдджыкӧн воддза кык кывсьыс, ассьыс важ нимсӧ перйӧмсьыс.
"Кыдзи и том дырйи — Ӧпрӧсиння. Абу Митипер гӧтыр ни абу Ӧпрӧсь, а Ӧпрӧсиння Кыдъюрова, кодлы колхозысь сетісны дӧзьӧритны дас вит мӧс",— мӧвпавны аслыс кутіс.
А Ӧпрӧсьлы олӧмас меддонаторйыс мӧс и вӧлі. Мед аслас омӧлик Калюшыс вӧлі, а век жӧ йӧвтортӧ сетыштіс, выйыд праздник лунъясӧ вӧлыштіс и. Ӧпрӧсьлӧн и вежаланторйыс сиктас волі кык–куим олысь. Кажитчис, мый кык мӧска олысьӧ кӧ воан — сэсся нинӧм оз и ков, сэні и став шудыс. Ӧд Калюшыс вӧлі куканясяс да кутшӧм гажа лолӧ, праздник кодь. Вот, эськӧ... да кытчӧдз мӧвпъяснад он волы, вӧтын моз. Сійӧн и талун нимкодь, пачын ломтысян пес моз жӧ ыръялӧ сьӧлӧмыс. Ӧд нэм ӧти мӧс гӧгӧрын гӧграліс, а ӧні лоӧ дас вит гӧгӧрын.
Кутшӧма ӧд керкаыс и картаыс гажтӧммыліс, кор мӧскыс воддза воас кулі. Уна синва кисьтіс, сӧмын сійӧс сылысь некод эз аддзыв. Уна синва кисьтіс Ӧпрӧсь и колхозӧ пыригӧн. Ӧд дзик нинӧм абунад абу жӧ лӧсьыд пырныд. Йӧзлӧн вӧв, плуг, телега, а Ӧпрӧсьлӧн — нинӧм. Яндзим вӧлі йӧзсьыс — сійӧн и медводз век удж вылӧ котӧртіс, медуна трудодень сылӧн век кайис.

Кор Ӧпрӧсь воис скӧт картаӧ — ӧдзӧсъясӧд вӧлі буретш петӧны мӧсъяс. Со — Макар гӧтырлӧн Серӧдыс, со — Иван Ӧдялӧн Сьӧдъюрыс, со — Семӧ Миш гӧтырлӧн Сьӧдпельыс,— лыддьӧдлыны кутіс Ӧпрӧсь. Быдӧнлысь мӧсъяссӧ тӧдӧ, а аслас мӧс абу. Эз вӧвлы да ӧд, дерт, абу. Кӧть век виччысь, а кулӧм Калюшыд оз пет. Медбӧрын петіс Галӧ гӧтырлӧн Визяньыс.
"А мыйла Галӧ гӧтыр?— эз кажитчы Ӧпрӧсьлы гӧтыръясӧн мукӧдӧс нимтӧмыс.— Мӧскыс сылӧн Визянь, а кӧзяйкаыс Галӧ гӧтыр. Мӧскыслӧн ним эм, а Парӧ ассьыс нимсӧ воштӧма. Мем ӧд кутшӧм нимкодь тӧрытнад лои, Ӧпрӧсинняӧн шуисны да. Абу Галӧ гӧтыр, а Егор Парӧ, Парасковья Жижева.
Мӧсъяс бӧрся петісны Кладюк, Егор Парӧ да Петыр Наста.
— Воин, Ӧпрӧсиння? Мое юкталам лок, сэсся удж сетам,— городіс Кладюк.
Унаысь нин Ӧпрӧсь гӧгӧртліс колхозса карта гогӧр, пытшкас гозмӧдысь пыраліс и, нӧ талунъя пырӧм дзик аслыссяма.
Карта — выль, муртса на эштӧдӧма. Вӧчӧма нитш вылын, выль керъясысь.
— Шоныд тані мӧсъясыдлы,— быд вуджӧртігӧн мӧвпыштлывліс Ӧпрӧсь.— Оз кынмыны, и йӧвтӧ унджык сетӧны. Видзӧдныс весиг любӧ на вылӧ.
Уси мӧвп вылас аслас картаыс. Быд кер костӧд тӧв пушкӧ–шутьлялӧ, куйӧдыс кын му кодь — черӧн керавтӧг оз шед. Мыйыськӧ ӧд Калюшыслӧн гӧныс весьт кузя волі. Тшыгйыд да кӧдзыдыд сэсся и виисны.
Тані и куйӧдтӧ ортсӧ петкӧдӧны, карта джоджыс пу, рыт и асыв весалӧны. А ӧшиньяс дзиръяӧсь, кор Ӧпрӧсьлӧн керка переводас дзиръя ӧшиньыс абу.
Карта гӧгӧрыс куйӧд чукӧръяс. Тувсовъя шондісянь руалӧны.
Мӧс юкталанінысь воӧм бӧрын Кладюк кутіс висьтавлыны, мый ковмас вӧчны Ӧпрӧсьлы.
— Тэнад ки улын лоӧ дас вит мӧс. Наысь колӧ лысьтыны 50 литр йӧв, сэки босьтан ӧти трудодень. Унджык кӧ лысьтан — трудоденьыд унджык каяс, а этшаджык кӧ — чинас. Тэныд кутасны сетны мераӧн кӧрым. Тэ сійӧс юклан мӧсъяслы. Быд мӧслӧн аслас норма. Бурджыка кӧ дӧзьӧритны мӧсъястӧ кутан — найӧ унджык и лысьтасны, сідзкӧ, и тэныд трудоденьыд унджык воас. Ӧні мунам да тэ примитан мӧсъяс.
Тадзи Кыдъюрова Ӧпрӧсиння лои кӧзяинӧн дас вит мӧс вылын.
И сетісны Ӧпрӧсьлы Макар гӧтырлысь Серӧдсӧ, Иван Ӧдялысь Сьӧдуксӧ да нӧшта дас куим мӧскӧс. Мӧсъяс Серӧдъясӧн, Сьӧдъюръясӧн, Калюшъясӧн гортаныс воліны, а тані быдӧнлӧн асланыс ним, и быдӧнлысь нимсӧ пӧвтор вылӧ гижӧма да мӧс юр водзӧ лясниас ӧшӧдӧма, а Ӧпрӧсь эз куж лыддьыны. Видлаліс пӧвторъяс — чукыль–мукыльяс, а код тӧдас, мый гижӧма: нэмнас кык рыт ликбезӧ ветліс да мӧд кыкысь гортас велӧдны волісны.
— Мый нин ми коддьӧмыслы велӧдчӧмсьыс,— шуас вӧлі велӧдысьяслы.
Тӧдтӧма мӧсъяс видзӧдлісны Ӧпрӧсь вылӧ да турун дорӧ бӧр сунгысисны.
"Тӧдмасям! Первойтӧ ӧд, дерт, тӧдтӧмтасны. Кутчысьлыны на кутам",— мӧвпалӧ Ӧпрӧсь аслыс.
Эз и тӧдлы, луныс кольны кутіс Велӧдчис Кладюклысь кӧрым сетавны, отсаліс карта весавны, рытъявылыс мӧсъясӧс юктавны бара лэччыліс, вый вӧчанінын олыштіс — и гортӧ мунны лои.
Нимкодя Ӧпрӧсь гортас муніс. Эз весиг видзчысь сылысь лым пытшкӧ вӧйласьӧмысь. Кӧті тыр ва лои.
Босьтіс сырйӧсь дора "Югыдлань" книга, кӧсйис велӧдчыштны да "Коми му озыр вӧрӧн" кывъясӧ жӧ и сувтіс. Тӧдӧ Ӧпрӧсь, мый сэтчӧ гижӧма, унаысь нин сійӧс висьтавлісны, а шыпасъяс юрас некыдз оз кольны, шырпиян моз котӧртӧны. Уси мӧвп вылас, мый Кладюк мӧслӧн лясниас дзик жӧ тайӧ медводдза шыпас кодьнас гижӧма да юрас воис: "тайӧ, бурако, "к" лоӧ. Пӧлинӧ, колхоз правлениеын ӧд татшӧм шыпассянь жӧ гижӧма вывескаыс". Гӧгыль кодь "о" тӧдіс, а коймӧд шыпас вылас дӧзмис да воліс.
— "Коми",— куйлігас нин артавны кутіс.— Буракӧ, "м" сійӧ. "Ммм". Лоӧ аски видзӧдлыны, кыдзи Марина мӧслӧн лясниас гижӧма.

Мӧдлун асылыс эз нин ло мукӧд лунся асывъяс кодь. Сідз жӧ шонді асыввывсянь кутіс кыпӧдчыны, пач трубаясысь тшын сюръяяс кыпӧдчисны, а Ӧпрӧсьлы кутшӧмкӧ выльтор пырис пытшкас. Унаысь садьмывліс, виччысис, оз–ӧ югды, а югыдыс нарошнӧ дыр оз во. Мӧвпсьыс видлаліс ассьыс мӧсъяссӧ, донъяліс, коді медуна лысьтӧ.
"Парӧлӧн мӧсъясыс лысьтанаӧсь вӧліны",— мӧвп вылас воис.
Арталіс тшӧтш, кыдзи аслас Калюшыс лысьтывліс. Воліс юрас, кыдзи вӧв вузалан воӧ сылӧн вӧлыс и мӧскыс тшыгъялісны. Вӧлыс кок йывсьыс уси, карта стен гӧгӧрсьыс куйӧдсӧ сёйис, а мӧссӧ медбӧръя турун чиръясӧн да криста радиӧн вердіс. Уна криста ради сэки лэдзис турун ёкмыльяс вылӧ, сеян няньсӧ шӧриӧн Калюшыскӧд юкис, вӧвсӧ вузаліс, а мӧстӧ эз эновт. Сійӧн и донасьыс–дона кулігас кажитчис Калюшыс, быттьӧ аслас олӧмыс дзоньнас куль ӧти шог сӧмын колис.
"Кыдзи нӧ, пӧлинӧ, трудоденьсьыс? Мӧскыд ӧд оз быдон ӧтмында лысьтыны. Менам, гашкӧ, ставыс омӧля лысьтысь лоас, а мӧдлӧн — ставыс бур".
Сиктын пачьясысь сюръяясӧн тшын кайӧ, а Ӧпрӧсь ассьыс пачсӧ эз ломты.
"Асъя идрасьӧм бӧрти вола да ломтышта",— аслыс шуис петігмозыс.
Вӧлі водз на. Ӧпрӧсь воис скӧтничаяс оланінӧ да сэн сӧмын стӧрӧжика Марпа ыджыд ныргорӧн узьӧ, эз и садьмы Ӧпрӧсь пырӧм шыас. Мӧд мортӧн локтіс Иван Ӧд я — идрасьысь.
— Тэ тай, Ӧпрӧсь, талун водз. Эн на усьлась, регыд тэныд мустӧммас тайӧ,— партукасигмозыс сійӧ кутіс кайтны.
— Ме ог уна босьтӧм ради. Сетісны ӧд мӧсъястӧ да, бура найӧс колӧ видзны.
— Бура нин тан видзасны да. Со ӧд, ми локтім, а Кладюкыд узьӧ на. А мӧсъясыд баксӧны, кӧрым корӧны. Прӧстӧ ӧд куим куканьыд эз кув.
— Кӧть ӧд и сё мӧскыдлӧн куимыд кулі,— воча сувтіс Ӧпрӧсь.— Тась со куим ӧтлаысь кулі да тыдалӧ, а важӧн вель уналӧн куканьыд вӧлі кулас да огӧ и тӧдлӧ.
Эз, буракӧ, кажитчы Ӧпрӧсьлӧн воча сувтӧмыс Иван Ӧдялы: клёнӧдчыны кутіс ведраясӧн, весиг Марпа садьмис.
"Мӧстӧг олысь морттӧ татчӧ кӧть мед эз нин индыны,— аслыс скӧралӧ Ӧдя.— На помысь бурыд оз нин ло, эз на матыстчывны унджык мӧсъяс дорас да. Сідз жӧ ӧд локтӧма да велӧдны кӧсйӧ, быттьӧ прамӧй морт".
— Мый нӧ та воддза?— синсӧ кутіс гудйыны Марпа.
— Он кӧ ӧд водз лок, Ӧпрӧсьяслы трудоденьыд этша каяс,— петігмозыс шуис Ӧдя.
— Мый нӧ талун Ӧдяыс лоӧма? Век на медбӧръяӧн волывліс,— дивуйтчыны кутіс Марпа.— Кутшӧм пытш сылы талун пырӧма? Со, буракӧ, и мукӧдъяс воӧны.
Нимкодясьӧ апрель тӧлысся шонді ас югыднас, лым эж выв бисер эшкынӧн дзирдалӧ. Асывлӧн нимкодьыс пырӧ картаӧдз. Мӧсъяс и то гӧгӧрвоӧны тулыстӧ. Юны лэччигӧн исалӧны кушинъяс, оз пырны картаӧ гож водзысь, а куканьяслӧн чаньяслӧн моз кокъясныс бринькъялӧны. Бӧжнысӧ торгӧдӧмӧн котралӧны карта гӧгӧр. Том вир–яйыд корӧ вӧрӧм. 
И мӧдісны Ӧпрӧсьлӧн лунъяс визувтны тувсовъя моз жӧ ӧдйӧ. Быттьӧкӧнӧсь и шондіыс петавлӧ, медым сӧмын Ӧпрӧсьлы сідз нин гажа лунъяссӧ гажӧдыштны. Кузьджыкӧсь лунъяс овлӧны, кор мӧвп вылас волас Ӧдялӧн медводдза асывнас Ӧпрӧсьлы кайтасьӧмыс. Сэки забеднӧ лолӧ аслас вӧвлытӧм шуд вылӧ. Забеднӧ сійӧн, мый нэм оліс да некутшӧм шуд эз вӧв. Ӧні со сьӧлӧмсяньыс кӧсйис уджавны да сэки шуасьӧны.
— Мед, колӧкӧ, татчӧ эз индыны,— шуис бӧрвылас аслыс.
Сӧмын медым вештыны пуктӧм надеясӧ, нӧшта зільджыка кутіс гӧгравны мӧсъяс гӧгӧр, ассьыс нэмӧн чӧжсьӧм мелілунсӧ пуктыны налы. Мӧсъяс быттьӧ сійӧс гӧгӧрвоӧны, кок шы сертиыс нин тӧдӧны сылысь локтӧмсӧ. Первой ӧти, сэсся мӧд да на бӧрся мукӧд кутісны унджык йӧв сетны. Дас куим лысьтысь мӧс кутісны нин сетны квайтымын литр. Нӧшта лёкӧсь лоины синъяс Иван Ӧдялӧн.
"Честьӧ уськӧдчӧ, пуктісны скӧтничаад да. Менӧ небось век ӧтдортӧны",— лёкало Ӧпрӧсь вылӧ.
Сійӧн и Ӧпрӧсь мӧсъяс дорті лёкджыка весалӧ, мукӧддырйиыс оз чышкысь, Ӧпрӧсьлы лоӧ сійӧс вӧчны. Ӧтчыд весиг норасис Кладюклы.
— Ладнӧ, ме сёрнита,— шуис Кладюк.— А тэ эн пов сыысь. Сэсся тэнад, Ӧпрӧсь, эм ӧти лёктор — он куж йӧв вайӧмтӧ мӧсъясыдлысь лючкиа пасъявны. Талун тэ дорӧ культармеечӧс ыста да заводит велӧдчыны.
"Мыйысь и лӧгалӧ ме вылӧ Иван Ӧдяыс?— мӧвпалӧ аслыс Ӧпрӧсь.— Ме сылы нинӧм на лёксӧ эг вӧчлы. Ме ӧд эг тай ачым пуксьы, мед колӧкӧ сійӧс эз чӧвтны скӧтничасьыс. Бура кӧ уджаліс— эз небось чӧвтны. Меным тані кажитчӧ уджавныс да ог тон пышйӧмӧн пышйы".
Унаысь дум вылас усьлӧ Калюшыс, Митиперыс, став олӧмыс. И медыджыд шогӧн аслас олӧмысь кажитчӧ Калюшыслӧн кулӧм. Калюшыскӧд быттьӧ куліс и олӧмыс дзоньнас. Ӧні мӧсъяс гӧгӧрын гӧгралігӧн унаысь юрас волӧ мӧвп: "Ок, эськӧ, аслам кӧ тайӧ ставыс. Эськӧ ас керка помынӧсь кӧ тайӧ ставыс, ас картаынӧсь ко". Сӧмын сэк жӧ ыджыдджык мӧвп воча сувтас да вевттяс воддзасӧ: "Гашкӧ, сэки ставыс Калюш моз кулӧны да, гашкӧ и, олӧмыс абу Калюшын да. Вӧлі тай вӧв да Варлам пи гидняӧ кайис, мӧс — кулі, а выльсӧ лӧсьӧдӧмыс тӧлысь судзӧдӧм кодь жӧ. Лоӧ нин, буракӧ, кык баляӧн нэм коллявны". Шогӧ усьлӧ Ӧпрӧсь, кор став олӧм туйсӧ казьтыштас. Кык баляа олысьӧдз овмӧдчис! Вӧлі Митипер, вӧлі вӧв, мос, баля, а став пыддиыс лоис кык баля.
"Коні шудыс? Тадзтӧ ӧд кулан да гортъяд куйлігӧн забеднӧ лоӧ ас олӧмыд вылӧ,— медбӧрын шуас.— Дай Калюшын–ӧ шудыс?"
Унатор йылысь мӧвп кайлас, унакӧд окота сёрнитны. Унджыкысь кутіс ветлыны собраниеяс вылӧ, кывзыны сэсь сёрнитысьяслысь.
Ӧпрӧсь нэм чӧжыс чайтіс, мый быд мортлӧн эм аслас горт, аслас керка–карта, мӧс–вӧв, ыж–баля, аслас эмбур, коні мортлӧн став шылльӧ–мылльӧыс чукӧртӧма. И ковмас кӧ кытчӧкӧ мӧд местаӧ вешйыны — ставыс найӧ кутасны вӧтчыны кузь бӧжӧн. Дай став олӧм чӧжыд тайӧяс кузь бӧжӧн вӧтлысьӧны. Сэтшӧм бӧжӧн, кодӧс некытчӧ некор оз позь кольны. И тайӧ бӧжас мортыс ачыс ставнас: аслас уджнас, олӧмнас, сямлуннас, зільлуннас да овны кужӧмлуннас.
А ӧні кутіс тыдовтчыны, мый мортлӧн олӧмыс абу тайӧ бӧжас, а кытӧнкӧ мӧдлаын. Тайӧ бӧжыс весиг кыскӧ вӧлӧм мӧдарӧ. Оз лэдз мунны сэтчӧ, кытчӧ тэныд колӧ, оз лэдз овны ас окотасьыд, кыдзи тэныд колӧ, кыдзи сьӧлӧмсяньыд кӧсъян эськӧ овны. Нэмыд тайӧ бӧжсӧ видзӧм могысь и лоӧ мырсьыны, пӧсь кисьтны, вын бертны, лысьӧм жугӧдлыны, синва кисьтны, кытчӧдз мукӧдъяс татшӧм жӧ бӧжӧн оз ӧвтыштны да уланыс сюркнявны, кыдзи Ӧпрӧсьӧс сюркнялісны.
Сьӧкыд кажитчыліс Ӧпрӧсьлы ставсӧ тайӧс казьтывны. И медым сійӧ мӧвпъяссьыс мездысьны, пыралас Кладюк діно, мукӧд скӧтничаяс діно.
4
Медгажа кад скӧтничаяслӧн лун шӧр гӧгӧр. Мӧсъясӧс вердӧма–юкталӧма, лысьтӧма, весалӧма, асъя йӧв сдайтӧма. Рытъявылӧдз мыйкӧ дыра прӧстӧсь. Тайӧ кадас сёрнияс, венъяс, ошйысьӧм да мӧда–мӧд вылӧ вештасьӧм.
— Тэнад, Парӧ, кымын литр лои?
— Кызь кӧкъямыс. А тэнад?
— Менам этша. Кызь квайт.
Тайӧ кадас мӧсъясӧс ёна сутшиктӧдлывлӧ. Быд мӧскӧс казьтывласны. Кодӧс лёкӧн, кодӧс ошкӧмӧн — быдӧнлы мыйкӧ мындаӧн сюрӧ.
— Этша? Менам кызь кыкысь вылӧ эз на кайлы. А рытнад кызьыс муртса лолӧ,— норасьӧ Настасся.
— Лёка, сідзкӧ, видзан,— шыасьӧ Кладюк.— Ӧпрӧсьлӧн со талун на комын кык литр.
— Сылӧн ӧд мӧсъясыс бурӧсь.
— Некутшӧм бур абу. Бура видзӧ, сійӧн и уна вавайӧны.
— Менсьым бара кӧть кыдзи видз, таысь уна оз вайны. Трудодень некутшӧм лунӧ на эз кайлы.
— Мыйла нӧ Иван Ӧдялӧн сійӧ жӧ мӧсъясыс комынсӧ некор эз сетлыны, а Ӧпрӧсьлӧн сетӧны? Бура дӧзьӧритӧм сайын. Тіян кӧрымныд таляссьӧ, лёка вердад...
— Ӧпрӧсь ӧд уна кӧсйӧ куравны да...
— Мыйла куравны? Радейтӧ мӧсъясӧс да сьӧлӧмсянь уджалӧ. Кӧрымыд сылӧн оз ӧбледясь.
А Ӧпрӧсьлы нимкодь, мый сы йылысь сёрнитӧны, важӧн зато уна серавлісны. Не век жӧ ӧд ӧтарӧ.
— Оз ков сідз–тадз видзӧдны удж вылад. Сідз нин ми планнымӧс огӧ тыртӧ. Мый вӧсна? Чайтад, мосъяс оз вермыны сетны? Огӧ на бурасӧ видзны найӧс кужӧ, вот мый...
— Вернӧ, Кладюк,— торкис Парӧ,— нинӧм лёкавны Ӧпрӧсь вылӧ, бура кӧ сійӧ уджалӧ. Морт зіля уджалӧ, а ми сійӧс видам.
— Сійӧ и эм, бабаяс. Миянлы тешкодь кажитчӧ трудоденьтӧ ӧнія ногӧн арталӧмыд. Чайтан, мый тадзинад оз ло лючки. Ӧпрӧсинняыд со петкӧдліс пример. Миянлы колӧ ставнымлы сідз уджавны. Вердчӧмыд миян вывті на лёк, таскайтӧм кӧрымтӧ. Норасям этша турун вылӧ, а асьным ог кужӧ вердчыныс. Мӧскыдлӧн ӧд йӧлыс кыв йылас.
А картаын уджыс збыль эз вӧв зэв бур. Мӧвп вылас воис Кладюклы, кутшӧма вӧлі мӧсъясӧс видзӧны, кор сійӧ татчӧ локтіс. Быд скӧтничалысь удж арталӧны мӧс лыд серти. Кутшӧма видзӧны — оз артавсьыны. И медсьӧкыд торйӧн Кладюклы лоис йӧв вайӧм серти удж арталӧм. Эз ӧд весьшӧрӧ Кладюк вӧв курс вылын, эз весьшӧрӧ куим тӧлысь велӧдчы. Ыджыд зыкӧн муніс медводдза производственнӧй совещание.
— Кыдзи йӧв лыд серти? Менам кӧ став мӧскыс сувтас?
— Кыдзи быд мортлы ӧткодь мӧссӧ сетан?
Зыкӧн, нӧ лои венны. Сэк жӧ Иван Ӧдяӧс лёка уджалӧмысь лои вештыны скӧтничаысь идрасьысьӧ. Выль йӧзӧс вайисны мӧсъяс дінӧ. Ӧпрӧсьӧс тшӧтш и.
Ӧні на весиг важыслӧн дукыс абу дзикӧдз бырӧма.
— Ме и шуа, бабаяс, мый миянлы колӧ кыпӧдны удж. Кымын уна государстволы вый сетам, сымын уна и сійӧ миянлы кутас сетны...
— Мс, Кладюк, пета панласьны Ӧпрӧськӧд,— бара на торкис Парӧ.— Ударничаӧн лоа.
Надзӧник, нӧ мунӧ водзӧ удж. Сійӧн и нимкодь Кладюклы. Нимкодь сійӧн, мый картаас удж бурмӧ, мӧсъяс мичаджыкӧсь лоӧны, а колхозса юралысь быд лун ошкӧ:
— Бур, бур, Кладюк. Регыд быд лунъя план кутам тыртны.
— Тыртам, Ёгорьевич. Ми нин мыйкӧ огӧ вӧчӧй помӧдз! Эг на шӧрас некытчӧ сувтлывлӧй.

Чӧскыдӧсь тувсовъя войяс. Нӧшта нин чӧскыдӧсь татшӧм войясыс кажитчылісны Ӧпрӧсьлы том дырйиыс. Пуксяс вӧлі рытйысьӧм бӧрад ас жытник водзаныс да мӧвпавны кутас. Мӧвпалӧ, кыдзи коркӧ сійӧ кутас том зонмӧс радейтны. Зонмыс лоӧ ён, паччӧр кодь морӧса, восьса синьяса, вына сойяса. Вермасны бара сэтшӧм сойясыд уджавныд. Кутлас зонмыд да сьӧлӧмыд вӧрӧмсьыс дугдылас. Сэсся верӧс сайӧ сійӧ зонмыс сайӧ Ӧпрӧсь мунас, выль керка лэптасны, вӧв лӧсьӧдасны да сэтшӧма овмӧдчасны, мый мукӧд вежалӧмпырысь кутасны кайтны:
— Со ӧд кутшӧма Ӧпрӧсинняыд овмӧдчис! Чассьӧ жӧ, сэтшӧм мужикыд сайӧ муніс да.
И став тайӧ мӧвпъясыс мӧдар путкыльӧн путкыльтчисны. Некод сэтшӧм кывъяссӧ оз шу. Некытчӧ дай нинӧм вылӧ вежавныс. Важ керка пӧв вылад ӧмӧй да сісь стын вылад вежалан?
Уси тайӧ ставыс тӧд вылас да петіс карта пос вылӧ. Сэтшӧм жӧ еджыд вой, кыдзи и дас сизим во сайын. Сӧмын сэки сикт горулас эз вӧвлы ыджыд картаыс, коні олӧ кӧкъямысдас мӧс, код пиысь Ӧпрӧсь киын дас вит, да турун лэптан поскыс Чибльӧга шор пос кузя жӧ кузь. Эз вӧвлы эськӧ эсійӧ выль гидняыс, эз вӧвлы тонӧ муртса тыдалан выль школаыс, кресттӧм вичко юрыс. Эз вӧвлы и машинаяс видзан эсійӧ сарайыс. Эз вӧвлы вый заводыс, кыдз сійӧ... сепараторыс да маслобойкаыс. Кутшӧм али сэки машинаяс видзанін, став сиктас кӧ сӧмын Варлам пилӧн вӧлі вурсян машина.
Талун Марпа пыдди Ӧпрӧсь кольччис вой узьны. Мый ӧд керан, окота лоӧма мортлы гортас узьны да.
Эзысь тасьтіӧн ӧшйӧма сикт весьтӧ тӧлысь. Ыджыд сярикӧн пӧшти тӧлысь дорӧдз кайӧма важ вичко юр. Вӧсньыдик бедь пӧлӧн йылас нюжӧдчӧма флаг. Весиг сылӧн гӧрдыс тӧдчӧ тӧлыссянь. Сэтшӧм лӧнь, мый лолалӧмсо мӧсъяслысь кылӧ Ӧпрӧсь.
"Мый и ме лёксӧ вӧчи Иван Ӧдяыслы?— бара мӧвп вылас воис кодкӧ лунъя сёрниясыс.— Ме татчӧ эг вӧзйысь, ог аслым лысьты. Аттьӧ кӧть Кладюклы, быд здук дорйӧ да. Мед нӧ и сакӧ, сы вылӧ ме ог жӧ видзӧдлы–а. Ачыс эз куж уджавныс да ме вылын лёксӧ кӧсйӧ песны".
Кылӧ, кутшӧмкӧ мӧс надзӧникӧн ымӧстіс.
— Мый нӧ тайӧ? Парӧ мӧслӧн куканясян кад волі, а ачыс нинӧм эз висьтав. Колі жӧ ӧд висьтавны.
Кылӧ, мӧдысь ымӧстіс сійӧ жӧ мӧскыс.
Муніс куйлысь мӧсъяс дінті мӧдар помас, лэдзис гӧрд сера мӧссӧ гез йылысь.
Мам синъясӧн видзӧдліс Ӧпрӧсь вылӧ мӧс. Сэтшӧм корана синъясӧн, кутшӧмӧс Ӧпрӧсь некор на эз аддзыв.
— Мый нӧ зӧлӧтаыслы колӧ? Мый нӧ аканьыслы колӧ? Мый нӧ донаысы колӧ?— пакъяссӧ малалігтырйи кутіс кайтны Ӧпрӧсь, а аслас неуна синваыс оз пет.
Мӧслӧн пакъясыс пӧльтӧм гадь кодьӧсь. Ӧпрӧсь личкыштіс да быдсӧн ружтыштмӧн мӧслы лои — нора–нора бакӧстіс, быттьӧ ассьыс мамсӧ корис.
— Мый нӧ зӧлӧтаыслы колӧ?— бӧрдӧм сорӧн нин шуис Ӧпрӧсь, а ачыс котӧртіс ӧдзӧслань. Сӧмын пыр жӧ бӧр бергӧдчис да лэптіс мӧслысь бӧжсӧ...
...Ачыс Ӧпрӧсь омӧля тӧдӧ, мый сэсся волі. Помнитӧ, быттьӧкӧ кинас тшӧтш кыскис, малаліс пакъяссо, ниртіс кынӧм увсӧ. Кывліс, кыдзи тшӧтш мукӧд мӧсъяс бакӧстлісны. Кор нин ставыс ланьтіс да Ӧпрӧсь асас воис — мӧс зэв зіля вӧлі нюлӧ ныр улас куйлысь гӧрдов сера куканьӧс. Малыштны кӧсйис куканьсӧ, нӧ мамыс нырнас вештіс сылысь кисӧ.
Петіс карта водзӧ — асыв...
Медводз локтіс Кладюк.
— Нинӧм эз вӧв?— юаліс.
— Машкаыд кукпи вайис.
— Чӧв? Некодӧс эн корлы? Колі ӧд менӧ чукӧстны...
* * *
Лун шӧр гӧгӧрын правлениеысь воис Кладюк.
— Ӧпрӧсиння? Правление шуис тавойся кукпитӧ тэныд сетны премия пыдди бура да сьӧлӧмсянь уджалӧмысь. Ачыд тані быдты, мӧсъястӧ видзигмоз, бура дӧзьӧрит, мед ён мӧс лоӧ. Мый нӧ тэ? Оз–ӧ синва пет, Ӧпрӧсиння? Мый нӧ тэ? Мыйла нӧ бӧрдан? Мый нӧ, Ӧпрӧсиння?
— Нинӧм... ме... сідз...
— Кысь сідз, бӧрдан да. Мый нӧ лои?
— Ме... радӧйла... зэв нин тэ, Кладюк, бур...
— Абу, Ӧпрӧсиння, ме бур, а ми бурӧсь. А тэ эн бӧрд. Эштылін нин ӧд нэм чӧжнад бӧрднытӧ.
— Сійӧ и эм... Рад лои, а важ синваясыс мӧвп вылӧ воисны да ӧні радӧйла петіс...
...И ставыс тайӧ заводитчис колхозса собрание вылын...
1932.

